REPUBLIKA E SHQIPËRISË

KOMISIONI QENDROR I ZGJEDHJEVE

__________________________________________________________________

V E N D I M

PËR SHQYRTIMIN E KËRKESËS SË 24 NISMËTARËVE, ME OBJEKT: PËR FILLIMIN E PROCEDURAVE PËR ZHVILLIMIN E REFERENDUMIT TË PËRGJITHSHËM PËR SHFUQIZIMIN E NENIT 5, 7 DHE 8 TË LIGJIT NR.9904, DATË 21.04.2008”

Komisioni Qendror i Zgjedhjeve në mbledhjen e datës 05.06.2008, me pjesëmarrjen e:

Çlirim
GJATA-

Kryetar

Flamur
ÇATO-

Zv.Kryetar 

Arben
RISTANI-

Anëtar

Dëshira
SUBASHI-

Anëtar

Dodë 
PRENGA-

Anëtar

Fatmir
KUMBARO-
Anёtar

Genti 
SHALA-

Anëtar

Klement
ZGURI-

Anëtar

Shkëlqim 
HYSI- 

Anëtar

Shqyrtoi çështjen me:

OBJEKT:

Për shqyrtimin e kërkesës së 24 nismëtarëve, me objekt: “Për fillimin e procedurave për zhvillimin e referendumit të përgjithshëm për shfuqizimin e nenit 5, 7 dhe 8 të ligjit nr.9904, datë 21.04.2008” 
BAZË LIGJORE: 
Neni 29, pika 1, “Kodi Zgjedhor i Republikës së Shqipërisë”, i ndryshuar.
Komisioni Qendror i Zgjedhjeve pasi shqyrtoi dokumentacionin e paraqitur si dhe dëgjoi diskutimet e të pranishmëve;
VËREN

Në datë 29.05.2008, z. Artur Zheji, Kryetar i Komitetit të Mbrojtjes së Kushtetutës, ka paraqitur në Komisionin Qendror të Zgjedhjeve, shkresën e datës 28.05.2008. Me anë të kësaj shkrese, një grup nismëtar prej 24  personash, të cilët janë zgjedhës të regjistruar në Regjistrin Kombëtar të Zgjedhësve, kërkojnë fillimin e procedurave për zhvillimin e një referendumi të përgjithshëm për shfuqizimin e një pjese të ligjit, përkatësisht nenet 5, 7 dhe 8 të ligjit nr. 9904, datë 21.04.2008 “Për disa ndryshime në ligjin nr. 8417, datë 21.10.1998 “Kushtetuta e Republikës së Shqipërisë” të ndryshuar. 

Në kërkesën e paraqitur grupi nismëtar kërkon shfuqizimin, e nenit 5 të ligjit të sipërcituar, i cili parashikon ndryshimin e nenit 87 të Kushtetutës, e nenit 7 i cili parashikon ndryshimin e nenit 104 të Kushtetutës dhe nenit 8 i cili parashikon ndryshimin e nenit 105 të Kushtetutës. Sipas grupit nismëtar, pjesa tjetër e ligjit është e vetëmjaftueshme, pasi nuk ka lidhje me dispozitat që kërkojnë të shfuqizojnë. Po sipas nismëtarëve këto dispozita (neni 5, 7 dhe 8 të ligjit 9904) cënojnë  parimet bazë, frymën mbi të cilën është ndërtuar Kushtetuta e Republikës së Shqipërisë dhe denatyrojnë funksionet e organeve kushtetuese, duke cënuar funksionimin e e shtetit të së drejtës. Më tej Grupi nismëtar parashtron arsyet përse dispozita të veçanta të ligjit nr. 9904, datë 21.04.2008 duhet të shfuqizohen.

Në përfundim të parashtrimit të arsyeve grupi nismëtar kërkon pajisjen me fletët-tip për mbledhjen e nënshkrimeve të 50 mijë zgjedhësve të regjistruar në Regjistrin Kombëtar të Zgjedhësve në kohën e paraqitjes së kërkesës.

KQZ, në mbledhjen e datës 05.06.2008, mori në shqyrtim kërkesën e 24 nismëtarëve dhe pranoi pjesëmarjen e nismëtarëve si persona të interesuar në këtë shqyrtim administrativ, përfaqësuar nga avokati Bledar Fejzo. 
Sipas nismëtarëve, Kushtetuta, që kemi tani pas ndryshimeve të bëra me ligjin nr. 9904, datë 21.04.2008 të miratuar nga Kuvendi i Shqipërisë, është një Kushtetutë e re e ndryshme nga ajo e miratuar nga populli nepërmjet referendumit të vitit 1998. Për këtë arsye është populli ai që duhet të vendos nëse kushtetuta e miratuar prej Tij duhet të ndryshojë apo jo. Gjithashtu, nismëtarët të cilët kanë firmosur për të kërkuar fillimin e procedurave për referendum të përgjithshëm, sipas verifikimeve janë zgjedhës të regjistruar në regjistrin kombëtar të zgjedhësve, konform nenit 126 pika 2 të Kodit Zgjedhor.
Gjithashtu, nismëtarët mendojnë se kërkesa është në përputhje me nenin 150 të Kushtetutës dhe nenit 126, 127 të Kodit Zgjedhor dhe KQZ është institucioni që vetëm me paraqitjen e kërkesës investohet për të pajisur nismëtarët me Formularët-Tip për mbledhjen e të paktën 50 mijë firmave për inicimin e një referendumi popullor. Pavarësisht arsyetimit për kompetencën e KQZ në lidhje me kërkesën, nismëtarët parashtrojnë pretendimet e tyre për të bindur KQZ-së se kanë të drejtë për të kërkuar fillimin e procedurave për referendum të përgjithshëm, sipas procedurave të përcaktuara në nenin 126, të Kodit Zgjedhor, pasi ligji, dispozita të vecanta të të cilit kërkohet të shfuqizohen, është një ligj i zakonshëm.
Pretendimet e nismëtarëve të paraqitura jo vetëm në kërkesën e depozituar, por edhe gjatë shqyrtimit administrativ në KQZ nuk qëndrojnë. Ligji nr. 9904, datë 21.04.2008 “Për disa ndryshime në ligjin nr. 8417, datë 21.10.1998 “Kushtetuta e Republikës së Shqipërisë”, të ndryshuar është e qartë që, ka ndryshuar që në titullin e tij, Kushtetutën e Republikës së Shqipërisë dhe përkatësisht nenin 87, nenin 104 dhe nenin 105 të saj. 

Kushtetuta e Republikës së Shqipërisë, e miratur me referendumin e vitit 1998, parashikon ushtrimin e drejtpërdrejtë të sovranitetit të popullit nëpërmjet referendumit për një çështje ose një ligj të caktuar sipas neneve 108, pika 4, 150, 151, 152, dhe 177. Pra, Kushtetuta e Republikës së Shqipërisë parashikon disa lloj referendumesh. Kushtetuta e Republikës së Shqipërisë në nenin 177 të saj parashikon edhe mënyrën e rishikimit të saj. Në nenin 177 të saj parashikohet se dy nga mënyrat e rishikimit të  Kushtetutës janë rastet, pika 4, kur Kuvendi mund të vendosë, me dy të tretat e të gjithë anëtarëve të tij që projektamendamenti kushtetues të votohet drejtpërsëdrejti me referendum, ose pika 5, amendamenti kushtetues i miratuar i nënshtrohet referendumit kur këtë e kërkon një e pesta e të gjithë anëtarëve të Kuvendit. Ligji nr. 9904, datë 21.04.2008 “Për disa ndryshime në ligjin nr. 8417, datë 21.10.1998 “Kushtetuta e Republikës së Shqipërisë”, të ndryshuar, dispozita të të cilit kërkohet të shfuqizohen, është amendament kushtetues i miratuar dhe sipas nenit 177, pika 5 i nënshtrohet referendumit vetëm kur këtë e kërkon një e pesta e të gjithë anëtarëve të Kuvendit.

Në bazë dhe për zbatim të Kushtetutës së Republikës së Shqipërisë parimet dhe  proceduart për zhvillimin e  referendumit si dhe vlefshmëria e tij parashikohen në Kodin Zgjedhor të Republikës së Shqipërisë përkatësisht në pjesën e nëntë të tij “Referendumet”. Kodi Zgjedhor në pjesën e nëntë të tij parashikon llojet e vecanta të referendumeve dhe pikërisht në nenin 122 të tij, referendumin kushtetues. Sipas nenit 122 të Kodit Zgjedhor mund të organizohen dy lloj referendumesh kushtetuese, referendum kushtetues sipas pikës 4 dhe referendum  kushtetues sipas pikës 5, të nenit 177 të Kushtetutës.
Në rastin konkret jemi para një kërkese për referendum kushtetues konform nenit 122 Kreut të Dytë, Pjesa e Nëntë, Seksionit të Parë “Referendumi Kushtetues” të Kodit Zgjedhor, dhe jo para kërkesës për referendum të përgjithshëm konform nenit 126 të Kodit Zgjedhor sic e kanë paraqitur kërkuesit. Gjithmonë, këtu flitet për procedurat fillestare që iniciojnë një referendum. Kjo rezulton nëse marrim si bazë thelbin e asaj që kërkohet të kundërshtohet me referendum, gjithmonë sipas kërkesës që është amendamenti për ndryshimet kushtetuese të miratuar me ligjin nr.9904 dt.21.04.2008. Ky ligj është pikërisht amendament kushtetues,  ndryshimi i të cilit kërkon referendum kushtetues dhe jo ligj i thjeshtë ndryshimi apo shfuqizimi i të cilit  kërkon referendum të përgjithshëm. Vetë ligjvënësi, si në kushtetutë ashtu edhe në Kodin Zgjedhor, i ka ndarë procedurat në: referendum kushtetues dhe në referendum të përgjithshëm. Nëse ndryshimet kushtetuese do të përfshiheshin në referendum të përgjithshëm, atëherë kapitulli për referendum kushtetues si procedurë me vete mbetet pa kuptim dhe pa vlerë. Është pikërisht një shprehje që i bashkon pikën 5 të nenit 177 të Kushtetutës me nenin 122 të Kodit Zgjedhor, “amendamentin kushtetues të miratuar”. Kjo procedurë e veçantë për zhvillimin e referendumeve kushtetuese përjashton cdo procedurë tjetër pikërisht për shkak të rendësisë që paraqet çështja, kur kemi të bëjmë me ndryshimin e ligjit themeltar të shtetit, kushtetutën. 

Sipas Kodit Zgjedhor të Republikës së Shqipërisë përkatësisht në Referendumin Kushtetues në nenin 123, ku përcaktohen procedurat fillestare, Komisioni Qendror i Zgjedhjeve nuk është organi, të cilit i drejtohet kërkesa për fillimin e procedurave për zhvillimin e referendumit kushtetues. Neni 123 dhe 124 përcaktojnë qartë procedurën fillestare me dorëzimin e kërkesës, sekretarit të përgjithshëm të Kuvendit duke vazhduar më pas me shqyrtimin paraprak nga Gjykata Kushtetuese. Sic vihet re, KQZ nuk përmendet fare dhe vihet në lëvizje vetëm pas caktimit të datës së referendumit nga Presidenti dhe njoftimit nga ana e Sekretarit të Përgjithshëm të Kuvendit konform nenit 125 pika 2 të Kodit Zgjedhor. 
Për sa më sipër, KQZ konstaton së kërkesa e paraqitur nga 24 nismëtarët për fillimin e procedurave  për zhvillimin e referendumit të përgjithshëm për shfuqizimin e nenit 5, 7 dhe 8 të ligjit nr.9904, datë 21.04.2008 “Për disa ndryshime në ligjin nr. 8417, datë 21.10.1998 “Kushtetuta e Republikës së Shqipërisë” të ndryshuar nuk është objekt i shqyrtimit nga KQZ. 

PËR KËTO ARSYE:
Komisioni Qendror i Zgjedhjeve, bazuar në nenin 29, pika 1, të ligjit Nr. 9087, datë 19.06. 2003 “Kodi Zgjedhor i Republikës së Shqipërisë”, i ndryshuar.
V E N D O S I:
Mospranimin për shqyrtim të kërkesës së 24 nismëtarëve me objekt: “Për fillimin e procedurave për zhvillimin e referendumit të përgjithshëm për shfuqizimin e nenit 5, 7 dhe 8 të ligjit nr.9904, datë 21.04.2008”.

                          Nr .  47  i vendimit                           Data 05.06.2008 e vendimit


Për shqyrtimin e kërkesës së 24 nismëtarëve me objekt: “Për fillimin e procedurave për zhvillimin e referendumit të përgjithshëm për shfuqizimin  e nenit 5, 7 dhe 8 të ligjit nr.9904, datë 21.04.2008”


